


Hali ya hewa nchini

Mutembei anasoma katika shule ya Msingi 
ya Charia.
Shule ya Charia iko sehemu za Meru, 
kwenye maeneo ya baridi.
Kila siku akienda shuleni, Mutembei huvaa 
suruali ndefu, shati na sweta.
Ni lazima kila mwanafunzi avae sweta, soksi 
na viatu.

1



Siku moja, wanafunzi wa shule ya Charia 
walipelekwa kutembelea Jiji la Mombasa.
Mutembei alikuwa na furaha sana, kwani 
ndoto yake ya kuzuru pwani ilitimia.
Aliwaambia wazazi wake wampangie nguo 
zake kwenye sanduku.
Mama yake alimsindikiza hadi shuleni.

Wanafunzi walianza safari ya kwenda 
Mombasa.
Hali ya hewa ilianza kubadilika wakiwa 
safarini.
Kutoka Meru hadi Nairobi kulikuwa na 
baridi sana.
Walipofika Salama, hali ya hewa ilibadilika 
na kukawa na joto tele.
Iliwabidi wanafunzi kuvua sweta zao na 
kubaki na shati au blauzi.

Wanafunzi walipofika Mombasa, walifurahi 
kukutana na watu tofauti tofauti.
Walitambua kuwa mavazi huwa tofauti 
katika maeneo mbalimbali ya nchi.
Watu wengi wa pwani walikuwa wamevaa 
nguo nyepesi majira ya joto.
Wakati wa kuogelea, Mutembei alifurahi 
kubadilisha na kuvaa mavazi ya kuogelea.

Mutembei alishangaa kuona watu 
wamevalia tofauti na mazoea yake.
Watalii wengi walikuwa wamevaa fulana 
na kaptula pekee.
Wanawake wengi walikuwa wamevaa 
buibui, veli na leso.
Marinda mengi ya wanawake yalikuwa 
mepesi.

Mutembei alikuwa na maswali mengi ya 
kuuliza mwalimu wao.
Alitaka kujua ni kwa nini watu wa 
Mombasa huvalia nguo nyepesi.
Mwalimu alimueleza ni kwa sababu ya joto.
Alimueleza joto hilo hutokana na hali ya 
anga Mombasa.

Mwalimu wao aliwakusanya wanafunzi wote 
pamoja.
Akawaelezea hali ya hewa katika maeneo 
mbalimbali ya nchi ya Kenya. 
Kwa mfano, pwani mwa nchi huwa na joto 
jingi kuliko Bonde la Ufa.
Wakenya huvaa mavazi tofauti kulingana 
na hali ya hewa.



Katika nchi nzima, miezi yenye joto ni 
Disemba hadi Machi. 
Wanaume huvaa mavazi mepesi kama vile: 
fulana, kanzu, kaptura, shati na suruali.
Wanawake nao huvaa shuka, kanga au leso, 
buibui, veli na marinda. 
Mavazi ya kuvaa nyakati za jua pia 
hutegemea tamaduni na dini mbalimbali.

8



9

Mvua yenye upepo mkali hupatikana miezi 
ya Aprili na Mei. 
Mavazi ya msimu wa mvua huwa mazito. 
Watu mara nyingi huvaa koti nzito, suruali 
ndefu na sweta. 
Hivyo basi, ni muhimu wanafunzi wote 
wavae nguo za kujikinga baridi wakiwa 
shuleni.

Mwalimu aliwaeleza kuhusu jiji kuu la 
Kenya.
Hali ya hewa jijini Nairobi huwa nzuri sana 
kwa mwaka wote. 
Lakini wakati mwingine mvua kubwa ya 
mafuriko hunyesha.
Wakati kama huo, watu huvaa nguo nzito 
na kubeba miavuli.



Maeneo ya karibu na bahari, huwa yenye 
joto sana na pia mvua huwa nyingi.
Kwa mfano, hali ya hewa katika pwani ni 
ya joto. 
Mavazi ya watu wa pwani mara nyingi 
huwa mepesi.
Mavazi haya ni kama vile shuka, marinda, 
vilemba na kanga.

Maswali
1. Taja jina la mwanafunzi anayezungumziwa.
2. Joto lilipoongezeka wanafunzi walifanya nini?
3. Taja aina tatu za mavazi ambayo watu wa 

Mombasa huvaa.
4. Kati ya pwani na Bonde la Ufa ni sehemu gani iliyo 

na joto jingi?
5. Kwa nini watu wa pwani huvaa nguo nyepesi?

Mvua yenye ngurumo za radi 
hunyesha magharibi mwa nchi.
Mafuriko huwafanya watu wahame 
na kuelekea milimani.
Si vizuri kujikinga mvua chini ya miti.
Hii ni kwa sababu unaweza kupigwa na 
radi.

